
Президентимиз Шавкат Мирзиёев таъкидлаганларидек, “Авлодлар давомийлигини 

таъминлайдиган маънавият қўрғони бу – оиладир”. Бугунги кунда барчамизнинг асосий вазифамиз 

ва инсоний бурчимиз баркамол авлодни тарбиялашдир.  

Ўзбекистонда барча фуқаролар оилавий муносабатларда тенг ҳуқуқларга эгадирлар. Никоҳ 

тузиш чоғида жинси, ирқи, миллати, тили, дини, ижтимоий келиб чиқиши, эътиқоди, шахсий ва 

ижтимоий мавқеи ҳамда бошқа ҳолатларга қараб, ҳуқуқларни муайян тарзда бевосита ёки 

билвосита чеклашга, бевосита ёки билвосита афзалликлар белгилашга ҳамда оилавий 

муносабатларга аралашишга йўл қўйилмайди. 

Оилавий муносабатларда фуқароларнинг ҳуқуқлари фақат қонунга асосан ва фақат оиладаги 

бошқа аъзоларнинг ҳамда ўзга фуқароларнинг ахлоқи, шаъни, қадр-қиммати, соғлиғи, ҳуқуқлари 

ва қонун билан қўриқланадиган манфаатларини ҳимоя қилиш мақсадида зарур меъёрдагина 

чекланиши мумкин. 

Оилаларда маънавий-ахлоқий муҳитни таъминлашнинг хуқуқий-меъёрий асослари 

ўрганилганда, тўрт нафар ва ундан ортиқ ўн саккиз ёшга тўлмаган боласи бўлган оила кўп болали 

оилалар сирасига кириши қонунларда ўз ифодасини топганлиги аён бўлди. Бунда, агар тўрт нафар 

ва ундан ортиқ болаларидан бир нафари ёки ундан кўпроғи таълимнинг кундузги шаклида (ўрта 

махсус ва профессионал, олий таълим) таълим ташкилотларида ўқиётган ҳамда йигирма икки ёшга 

тўлмаган бўлса, бу оила ҳам кўп болали оила, деб ҳисобланади. 

Оила тўғрисидаги қонунчилик никоҳ тузиш, никоҳнинг тугатилиши (тугаши) ва уни 

ҳақиқий эмас деб топиш шартлари ва тартибини белгилайди, оила аъзолари: эр-хотин, ота-она ва 

болалар (фарзандликка олувчилар ва фарзандликка олинганлар) ўртасидаги, оила тўғрисидаги 

қонунчиликда назарда тутилган ҳолларда ва доирада эса қариндошлар ҳамда ўзга шахслар 

ўртасидаги шахсий номулкий ва мулкий муносабатларни тартибга солади, шунингдек ота-она 

қарамоғидан маҳрум бўлган болаларни оилага олиш шакл ва қоидаларини, фуқаролик ҳолати 

далолатномаларини қайд этиш тартибини белгилайди. 

Бугунги кунда мамлакатимизда оила институтини мустаҳкамлаш бўйича, энг аввало, 

«Соғлом оила- соғлом жамият» ғоясини ҳаётга татбиқ этишга йўналтирилган давлат сиёсатининг 

олиб борилиши залворли ислоҳотларни амалга оширишга қаратилганлиги билан характерланади. 

Чунончи,  нотинч ва муаммоли оилаларга манзилли кўмаклашишни ташкил этиш;хотин-қизларни 

қўллаб-қувватлашга доир давлат сиёсатининг самарали амалга оширилишини таъминлаш, 

уларнинг ҳуқуқ ва қонуний манфаатларини ҳимоя қилиш, мамлакат ижтимоий-сиёсий ҳаётидаги 

роли ва фаоллигини ошириш, хотин-қизлар ва эркаклар учун тенг ҳуқуқ ҳамда имкониятлар 

кафолатларини таъминлаш шулар жумласидандир. 

Республикамизда сўнгги йилларда хотин-қизларнинг муаммоларини ўз вақтида аниқлаш, 

ёрдамга муҳтож бўлган ва оғир ижтимоий аҳволга тушиб қолган хотин-қизларга, шу жумладан 

ногиронлиги бўлган аёлларга ижтимоий-ҳуқуқий, психологик ва моддий ёрдам кўрсатишга катта 

аҳамият қаратилмоқда. Шунингдек, хотин-қизларнинг бандлигини таъминлаш, меҳнат 

шароитларини яхшилаш, хотин-қизларни, айниқса, қишлоқ жойлардаги ёш қизларни оилавий ва 

хусусий тадбиркорликка, ҳунармандчиликка кенг жалб этиш масалаларида ҳар томонлама 

манзилли қўллаб-қувватлашга алоҳида эътибор қаратилмоқда. 

Давлат сиёсатида фуқароларнинг ўзини ўзи бошқариш органлари фаолиятини қўллаб-

қувватлаш, уларнинг ҳуқуқ ва қонуний манфаатларини ҳимоя қилиш, маҳалла тизимини 

ривожлантириш бўйича таклифлар ишлаб чиқиш; фуқаролар ўзини ўзи бошқариш органларининг 

жамиятдаги ўрни ва ролини кучайтириш, аҳоли кундалик муаммолари билан ишлаш ва таъсирчан 

жамоатчилик назоратини амалга оширишдаги мавқеини юксалтиришга устувор аҳамият 

берилаётганлиги муҳим истиқболий вазифалар ечимини топишга қаратилганлиги билан 

аҳамиятлидир. Бинобарин, маҳаллаларда қонун устуворлигини таъминлаш ва 

ҳуқуқбузарликларнинг олдини олиш масалаларида ички ишлар органлари, бошқа давлат 

идоралари ва жамоат ташкилотларининг ўзаро ҳамкорлигини мустаҳкамлаш; ижтимоий ҳимояга 

муҳтож ва кам таъминланган оилаларга моддий кўмаклашиш, ижтимоий қўллаб-қувватлашни 

таъминлашда ҳуқуқий, услубий ва амалий ёрдам кўрсатиш, нуронийларнинг билим ва бой ҳаётий 

тажрибасидан ёшлар маънавиятини юксалтириш, уларда ватанпарварлик руҳини мустаҳкамлаш 

масалаларида самарали фойдаланиш маънавий-ахлоқий негизларнинг мустаҳкамланишига олиб 

келмоқда. Бинобарин, мамлакатимизда барча хайрли ишлар аввало оилаларни мустаҳкамлаш ва 

ёш авлоднинг ёруғ келажагини таъминлаш мақсадида амалга оширилмоқда.  

О.Мусурмонованинг таъкидлашича, оила соғлом экан, жамият мустаҳкам, жамият 

мустаҳкам экан, мамлакат барқарордир. Болалар тарбиясига нафақат оила, таълим-тарбия 

муассасалари балки маҳалла ҳам маъсулдир. Чунки, фарзанд тарбияси кўп омилларга, аввало, 

ахлоқий-маънавий муҳитга ҳам боғлиқ. Таълим-тарбия муассасалари билан оила ҳамкорлиги 

бунда муҳим аҳамиятга эга. Она юртига муҳаббатни шакллантириш, маърифатли ва маънавиятли 

шахс сифатида вояга етишларини таъминлаш, болаларнинг маънавий баркамол ва жисмонан 

соғлом бўлишлари учун иқтисодий ва ижтимоий муҳитни яратиш ҳар биримизнинг муқаддас 

бурчимиздир. Бинобарин, оила тарбияси ижтимоий тарбия билан узвий алоқада бўлсагина, 

кутилган натижаларга эришиш мумкин. Бу борада ота-оналарнинг оилада фарзанд тарбияси ва 

маънавий -ахлоқий руҳий ва жисмоний камолоти учун зарур бўлган ижобий ота- оналик 

кўникмаларини ўзлаштириб бориши катта аҳамиятга эга. Ҳар бир ота-она ўз фарзандини дунёдаги 

энг толеи баланд маърифатли ва саодатли бўлишини истайди ва бунга эришиш йўлида ҳаракат 

қилмоқда. 

Ўзбек олимаси Н.Эгамбердиеванинг эътироф этишича, ҳар бир ота-она фарзанд тарбиясида 

ўзларининг бурч ва маъсулиятларини чуқур англашлари лозим. Шундай экан, оилада руҳий 

хотиржамлик, самимий муносабат, ота-она обрўсининг юқори бўлиши, болаларга талаб қўйишда 

оила катталари ўртасидаги бирликнинг сақланиши, бола шахсини меҳнатга тарбиялашга алоҳида 

эътибор бериш, болани севиш ва иззатини жойига қўйиш, оилада қатъий режим ва кун тартибини 

ўрнатиш, боланинг ёш ва шахсий хусусиятларини ҳисобга олиш, боладаги ўзгаришларни кузатиб 

бориш, ундаги мустақилликка интилиш ва ташаббускорлик сифатларини қўллаб-қувватлаш ота-

оналарнинг педагогик билимларга эга эканлигини кўрсатади. 

У.Маҳкамов таъкидлашича, фарзандларимиз таълим-тарбиясига бўлган эътиборни 

ўзлигимиз ва келажакка бўлган эътибор, деб билиб, ёш авлодга ғамхўрлик кўрсатиш, соғлом 

ўсиши, тўғри тарбия ҳамда таълим олишини таъминлаш барчамизнинг бурчимиз эканлигини ҳеч 

қачон унутмайлик. Фарзандларимизга шундай тарбия берайликки, улар ўз ота-боболарига, ўз 

тарихи, Ватани, оиласи, она тилига, миллати, дини ва анъаналарига содиқ бўлиб камол топишсин. 

  Ф.М. Зариповнинг диссертациясида оилаларда соғлом турмуш тарзини ҳимоялаш ва 

саломатликни мустаҳкамлаш, вояга етмаганларнинг ижтимоий     мақсадларга эришув йўлидаги 

саъй-ҳаракатларига ёрдам бериш, уларнинг ички салоҳий қудратини юксалтиришга йўналтирилган 

вазифалар ўз ифодасини топган. Муаллиф ишда: “Фарзандларимиз онгида элу юртга, Ватанга 

муҳаббат туйғулари оилада, яшаб турган маҳаллада шаклланади. Мамлакатнинг эртанги куни, 

тинч ва обод бўлиши энг олдин мана шу кичик жамиятда ўсиб-унаётган болаларимизга боғлиқ. 

Қайси оилада, қайси маҳаллада тарбия яхши йўлга қўйилар экан, ўша оила, ўша маҳалла гуллаб-

яшнайди”-деган фикрни илгари суради. 

Оилаларда маънавий-ахлоқий муҳитни соғломлаштиришда уларнинг иқтисодий 

таъминотини яхшилаш ҳамда ўсиб келаётган ёш авлодни миллий қадриятлар руҳида тарбиялаш, 

миллий ва умуминсоний қадриятларни уларнинг онгига сингдириш ҳамда юксак маънавиятли ва 

садоқатли қилиб вояга етишларида кекса авлод вакилларининг ижтимоий фаоллигини ошириш 

ҳам муҳим аҳамиятга эга.  

